
Монгол Улсын Их Хурлын 2022 оны хаврын ээлжит чуулганы

 Төрийн байгуулалтын байнгын хорооны 05 дугаар сарын 31-ний өдөр 

/Мягмар гараг/-ийн хуралдааны товч тэмдэглэл


Төрийн байгуулалтын байнгын хорооны дарга Ж.Мөнхбат ирц, хэлэлцэх асуудлын дарааллыг танилцуулж, хуралдааныг даргалав. 


Хуралдаанд ирвэл зохих 19 гишүүнээс 10 гишүүн хүрэлцэн ирж, 52.6 хувийн ирцтэйгээр хуралдаан 15 цаг 19 минутад Төрийн ордны “Жанжин Д.Сүхбаатар” танхимд эхлэв. 

Томилолттой: А.Адъяасүрэн, Ж.Батсуурь, Ж.Ганбаатар, Г.Ганболд; 


Чөлөөтэй: Г.Занданшатар, Л.Оюун-Эрдэнэ;


Эмнэлгийн чөлөөтэй: Ц.Мөнх-Оргил, Х.Нямбаатар;


Хэлэлцэх асуудлын дараалалтай холбогдуулан Төрийн албаны тухай хуульд нэмэлт, өөрчлөлт оруулах тухай хуулийн төслийн ажлын хэсгийн ахлагч, Улсын Их Хурлын гишүүн Д.Тогтохсүрэн 2 дугаарт хэлэлцэх асуудлыг хасах талаар санал гаргаж, хэлэлцэх асуудлын дарааллаас хасав.

Нэг.Сонгуулийн тогтолцоо болон Үндсэн хуулийн нэмэлт, өөрчлөлтийн талаар улс төрийн намууд, нэр бүхий улс төрчид болон иргэдээс ирүүлсэн санал, шаардлагыг судалж, санал, дүгнэлт боловсруулах үүрэг бүхий ажлын хэсгийн санал, дүгнэлтийг сонсох

Хуралдаанд Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх Г.Баяртуяа, мөн газрын Байнгын хорооны асуудал хариуцсан хэлтсийн Хууль зүйн байнгын хороо хариуцсан ахлах зөвлөх М.Үнэнбат, Төрийн байгуулалтын байнгын хороо хариуцсан референт Э.Баттогтох нар байлцав.


Ажлын хэсгийн санал, дүгнэлтийг ажлын хэсгийн ахлагч, Байнгын хорооны дарга Ж.Мөнхбат танилцуулав.

Улсын Их Хурлын гишүүн Д.Тогтохсүрэн, М.Оюунчимэг нар үг хэлэв.

Ж.Мөнхбат: Сонгуулийн тогтолцоо болон Үндсэн хуулийн нэмэлт, өөрчлөлтийн талаар улс төрийн намууд, нэр бүхий улс төрчид болон иргэдээс ирүүлсэн санал, шаардлагыг судалж, санал, дүгнэлт боловсруулах үүрэг бүхий ажлын хэсгийн санал, дүгнэлтийг Монгол Улсын Их Хурлын даргад уламжлах нь зүйтэй гэсэн саналыг дэмжье гэсэн санал хураалт явуулъя. 

Татгалзсан:    
2

Бүгд:

         11


81.8 хувийн саналаар дэмжигдлээ. 

Ажлын хэсгээс гаргасан санал, дүгнэлтийг ажлын хэсгийн ахлагч болон гишүүд Улсын Их Хурлын дарга Г.Занданшатарт уламжлахаар тогтов. 
Байнгын хорооны хуралдаанаар 1 асуудал хэлэлцэв.

Хуралдаан 19 минут үргэлжилж, 19 гишүүнээс 11 гишүүн хүрэлцэн ирж, 57.9 хувийн ирцтэйгээр 15 цаг 38 минутад өндөрлөв.

Тэмдэглэлтэй танилцсан:

ТӨРИЙН БАЙГУУЛАЛТЫН БАЙНГЫН 

ХОРООНЫ ДАРГА





Ж.МӨНХБАТ


 Тэмдэглэл хөтөлсөн:

 ХУРАЛДААНЫ ТЭМДЭГЛЭЛ ХӨТЛӨХ

 АЛБАНЫ ШИНЖЭЭЧ




П.ОЮУНГЭРЭЛ

МОНГОЛ УЛСЫН ИХ ХУРЛЫН 2022 ОНЫ ХАВРЫН ЭЭЛЖИТ ЧУУЛГАНЫ
ТӨРИЙН БАЙГУУЛАЛТЫН БАЙНГЫН ХОРООНЫ 05 ДУГААР САРЫН 31-НИЙ ӨДӨР /МЯГМАР ГАРАГ/-ИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Ж.Мөнхбат: Байнгын хороодын гишүүдийн олонх хүрэлцэн ирж Байнгын хорооны ирц бүрдсэн тул 2022 оны 05 угаар сарын 31-ний өдрийн Төрийн байгуулалтын байнгын хорооны хуралдаан нээснийг мэдэгдье ээ. 

Байнгын хорооны хуралдаанаар хоёр асуудал хэлэлцэнэ. 

1 дүгээрт, Төрийн байгуулалтын байнгын хорооны 2022 оны 05 дугаар сарын 18-ны өдрийн арван нэгдүгээр тогтоолоор байгуулагдсан Сонгуулийн тогтолцоо болон Үндсэн хуулийн нэмэлт, өөрчлөлтийн талаар улс төрийн намууд, нэр бүхий улс төрчид болон иргэдээс ирүүлсэн санал, шаардлагыг судалж, санал дүгнэлт боловсруулах үүрэг бүхий ажлын хэсгийн санал дүгнэлтийг сонсох. 

2. Монгол Улсын Засгийн газраас 2022 оны 04 дүгээр сарын 14-ний өдөр өргөн мэдүүлсэн Төрийн албаны тухай хуульд нэмэлт, өөрчлөлт оруулах тухай хуулийн төсөлд Улсын Их Хурлын Тамгын газраар эрх зүйн дүн шинжилгээ хийлгэж дүгнэлт гаргуулна гэсэн 2 асуудал.

 Эрх зүйн шинжилгээ хийлгэе гэж байгаа юм. Тамгын газраар. 

Тэгвэл ажлын хэсгийн ахлагч, бүлгийн дарга Тогтохсүрэн микрофон дээр.

Д.Тогтохсүрэн: Тэгэхээр Төрийн албаны хууль дээр ийм байна аа, Мөнхбат дарга аа. Энэ асуудлаар Монгол Ардын намын бүлэг хуралдсан. Тэгээд саналаа нэгтгэсэн, завсарлага авсан. Тэгээд яасан гэхээр тэр яг нэг маргаантай байгаа 2 асуудал бий. 4 асуудал л байгаа юм, тэр чинь. Түүний 2 нь маргаантай байгаа юм. Тэр нэг жил буюу гэрээгээр нэг жил НҮБ-д болон түүний төрөлжсөн байгууллагад ажиллаж байсан бол хоёр шууд дүйцүүлж орохоор байгаа юм. Тэр хоёрыг ер нь цаашдаа төрийн албыг тогтворгүй болгох заалтууд байна аа. Үүнийг эргэж авч үзэж, бараг л ер нь хасах чиглэл дээр байя. 

Нөгөө хоёр нь болохоор зэрэг нэг нь ТҮ-ийн удирдах албан тушаалтныг дүйцүүлж оруулах, Төрийн албаны хуулийн хорин гуравдугаар зүйл дээр байгаа төрийн албан хаагчдад тавьдаг тусгай шаардлагыг гуравны нэгээр бууруулж байгааг бол дэмжье. Тэгээд энэ асуудлаар Баатарбилэг гишүүний өргөн барьсан хууль, Тэмүүлэн гишүүний өргөн барьсан хууль гурав гурвууланг нь нэгтгээд Нямаагийн Энхболд гишүүнээр ахлуулаад ажлын хэсэг гаргаж ажиллуулаад шийдээд явъя гээд тохирсон юм аа. Тэгэхээр заавал дүн шинжилгээний юу, хууль зүйн шинжилгээ, дүн юу дүгнэлт гаргуулна гэж явуулахаар би хугацаа алдах юм биш байгаа. Чуулган бол ер нь 7 сарын 1 гээд завсарлачих санаатай байгаа учраас шуурхайлаад явчихвал яах бол гэж л бодож байна. Зүгээр гишүүд өөрсдөө ярилцъя, баярлалаа. 

Ж.Мөнхбат: тэгэхээр Төрийн албаны тухай хуульд нэмэлт, өөрчлөлт оруулах тухай маргаантай байгаа асуудлуудыг бол олонхын бүлгийн зүгээс ер нь хасъя гэсэн чиг баримтлаад ажлын хэсэг байгуулж байгаа юм байна аа. Тийм учраас 2 дугаар зүйлийг хэрвээ хасаж байгаа нөхцөлд бол хэлэлцэх эрх зүйн шинжилгээ гаргуулах шаардлагагүй. Үндсэндээ болж байгаа дүйцүүлэх болон нөгөө шаардлагыг тодорхой хугацаагаар багасгах, хоёр асуудлыг дэмжих бас чигтэй байгаа юм байна. Ингээд хэлэлцэх санал асуудал дээр өөр санал байхгүй бол баталчих уу. 

Нэгдүгээр асуудлаар хэлэлцэх асуудал батлагдаж байна аа. 

Хэлэлцэх асуудалдаа оръё.

Төрийн байгуулалтын байнгын хорооны 2022 оны 05 дугаар сарын 18-ны өдрийн арван нэг дүгээр тогтоолоор байгуулагдсан Сонгуулийн тогтолцоо болон Үндсэн хуулийн нэмэлт, өөрчлөлтийн талаар улс төрийн намууд, нэр бүхий улс төрчид болон иргэдээс ирүүлсэн санал шаардлагыг судалж, санал дүгнэлт боловсруулах үүрэг бүхий ажлын хэсгийн санал дүгнэлтийг сонсъё. 

Ажлын хэсгийн санал, дүгнэлтийг ажлын хэсгийн ахлагч, Төрийн байгуулалтын байнгын хорооны дарга миний бие танилцуулна аа. 
Би ингээд энэ ажлын хэсгийн гишүүдийн гарын үсэг зурсан санал, дүгнэлтийг та бүхэнд уншиж танилцуулахын өмнө товчхон тайлбар хийчихье ээ гэж бодож байна. 
Энэ 5 сарын 18-ны өдөр байгуулагдсан ажлын хэсэг бас хоёр долоо хоног орчмын хугацаанд бол нэлээн шахуу шуурхай ингэж ажилласан. Улс төрийн нэр бүхий арван таван намаас сонгуулийн тогтолцоог өөрчлөхтэй холбоотой сонгуулийн хуультай холбоотой мөн Үндсэн хуулийн өөрчлөлттэй холбоотой ийм санал ирсэн. Хамгийн сүүлд өчигдөр гэхэд арван нэгэн нам гарын үсгээ зурж тамгаа дарсан бас санал шаардлагыг бас ирүүлсэн байгаа энэ хүрээнд. Мөн нэр бүхий улс төрчид, Улсын Их Хурлын гишүүн Доржханд, Улсын Их Хурлын гишүүн Одонтуяа нар энэ талаар бас санал шаардлага ирүүлсэн, мөн дээрээс нь Сүхбаатарын талбайд энэ сэдвээр жагсаал болж жагсагчид бас шаардлага ирүүлсэн. ХҮН намын зүгээс улс орон даяар бас энэ хугацаанд ажиллаж иргэдийн нэрс, регистрийн дугаар, утасны дугаар бүхий 100 гаруй мянган иргэдийн энэ сонгуулийн тогтолцоог өөрчлөх, Үндсэн хуулийг өөрчлөхтэй холбоотой энэ асуудлыг дэмжиж байна гэсэн иргэдийн гарын үсгийг Улсын Их Хурлын даргад, Улсын Их Хуралд бас гардуулж хүлээлгэж өгсөн ийм үйл явдлууд өрнөсөн. 
Энэ хүрээнд эдгээр улс төрийн намууд болон улс төрийн улс төрчид, мөн жагсаал цуглаанд оролцогчид, иргэд гээд эдгээр хүмүүсийн хүсэлт, санал шаардлагыг судалж, санал, дүгнэлт боловсруулах манай ажлын хэсэг бол нэлээн шаргуу ажилласан. Тухайлбал энэ чиглэлээр хуульчид, эрдэмтэд, улс төр судлаачид судлаачдынхаа, үгийг байр суурийг сонсож, Нямаагийн Энхболд гишүүн, Ц.Мөнхцэцэг гишүүн нарын ахалсан өнгөрсөн долоо хоногийн даваа гараг, хорин гуравны өдөр нээлттэй хэлэлцүүлгийг Төрийн ордонд зохион байгуулсан. 05 дугаар сарын 25-ны өдөр миний бие Улсын Их Хурлын гишүүн Тогтохсүрэн, Адъяасүрэн нар хариуцаж бас улс төрийн намуудын дарга, удирдлагууд, ерөнхий нарийн бичгийн дарга нарын оролцсон хэлэлцүүлэг зохион байгуулсан. Баасан гараг буюу хорин долооны өдөр Бямбацогт гишүүн ажлын хэсгийн гишүүн Пүрэвдорж нар бас хариуцаж, ардчилсан Үндсэн хууль тогтоогчид болон Ардын Их хурлын депутатууд, Улсын Бага Хурлын гишүүд оролцсон хэлэлцүүлгийг хийсэн. 
Мөн энэ хугацаанд бас цахимаар, твиттерээр, фэйсбүүкээр бас санал асуулга явуулах ажлыг бас давхар зохион байгуулсан. Энэ судалгааны дүн дүгнэлтүүд бас гарч байна. 
Ингээд энэ бүхнийг үндэслэж, манай ажлын хэсгээс дараах санал, дүгнэлтийг оруулж ирж байна аа. Ингээд та бүхэнд уншиж танилцуулъя аа. 
Төрийн байгуулалтын байнгын хороо 2022 оны 05 дугаар сарын 18-ны өдрийн арван нэг дүгээр тогтоолоор Сонгуулийн тогтолцоо болон Үндсэн хуулийн нэмэлт, өөрчлөлтийн талаар улс төрийн намууд, нэр бүхий улс төрчид болон иргэдээс ирүүлсэн санал, шаардлагыг судалж, санал, дүгнэлт боловсруулах үүрэг бүхий ажлын хэсэг байгуулсан бөгөөд ажлын хэсэг 2022 оны 05 дугаар сарын 18-ны өдрөөс 31-ний хооронд ажиллаж дараах санал, дүгнэлтийг та бүхэнд танилцуулж байна аа. 
Ажлын хэсэг Сонгуулийн тогтолцоо болон Үндсэн хуулийн нэмэлт, өөрчлөлтийн талаарх хэлэлцүүлгийг 2022 оны 05 дугаар сарын 23-ны өдөр эрдэмтэн судлаачид, хуульчдын төлөөлөлтэй, 2022 оны 05 дугаар сарын 25-ны өдөр улс төрийн намуудын удирдлагуудтай, 2022 оны 05 дугаар сарын 27-ны өдөр Үндсэн хууль тогтоогчдын төлөөлөл, Ардын Их Хурлын депутат, Улсын Бага Хурлын гишүүдтэй зохион байгуулж, сонгуулийн тогтолцоо болон Үндсэн хуулийн нэмэлт, өөрчлөлтийн талаарх санал, шүүмжийг сонсож ажиллалаа. 
Ажлын хэсэг, улс төрийн намууд, нэр бүхий улс төрчид, Үндсэн хууль тогтоогчдын төлөөлөл, эрдэмтэн судлаачдын санал, шүүмж, шаардлага болон 100 гаруй мянга гаруй иргэдийн гарын үсэг бүхий дэмжсэн саналыг судалж үзээд сонгуулийн тогтолцоо болон Үндсэн хуулийн өөрчлөлтийн асуудлаар ард иргэдтэй уулзалт, хэлэлцүүлэг хийж, саналыг нь сонсох арга хэмжээг зохион байгуулах нь зүйтэй гэж үзлээ. 
Сонгуулийн тогтолцоо болон Үндсэн хуулийн нэмэлт, өөрчлөлтийн талаар улс төрийн намууд, нэр бүхий улс төрчид болон иргэдээс ирүүлсэн санал, шаардлагыг судалж, санал, дүгнэлт боловсруулах үүрэг бүхий ажлын хэсгийн санал, дүгнэлтийг Монгол Улсын Их Хурлын даргад уламжлахыг ажлын хэсгийн ахлагчид даалгасан болно оо гээд ажлын хэсгийн ахлагч гарын үсэг зурсан. Ажлын хэсгийн гишүүд Адъяасүрэн, Бямбацогт, Мөнх-Оргил, Мөнхцэцэг, Оюунчимэг, Пүрэвдорж, Тогтохсүрэн, Нямаагийн Энхболд гэсэн ажлын хэсгийн гишүүд гарын үсгээ зурсан ийм санал, дүгнэлт байна аа. 
Энэ санал, дүгнэлтийг та бүхэнд танилцууллаа. 

Санал дүгнэлттэй холбоотой асуулт асуух гишүүн юм байна уу. Алга байна. Үг санал хэлэх гишүүн байна уу. Алга байна аа. 
Уучлаарай энэ Тогтохсүрэн гишүүн, Оюунчимэг гишүүн 2 үг хэлэх байсан юм уу. Би уг нь байхгүй гээд цохичихсон. Яах вэ, дэгээ дагаж үг өгье дөө. Тогтохсүрэн гишүүн, Оюунчимэг хоёр гишүүн хоёр үг хэлье.

Д.Тогтохсүрэн: Баярлалаа. Тэгэхээр Үндсэн хуулийн нэмэлт, өөрчлөлттэй холбоотой асуудлаар сүүлийн үед бас энэ хэвлэл мэдээллийн хэрэгсэл, олон нийтийн зүгээс тодорхой гарч байгаа юмнууд байгаа. Тэгээд энэ асуудлыг ялангуяа сүүлийн үед энэ улс төрийн намууд, улсын парламентад суудалтай улс төрийн намууд, парламентын зарим гишүүний зүгээс энэ сонгуулийн тогтолцоотой холбоотой Үндсэн хуульд нэмэлт, өөрчлөлт оруулах асуудлаар бас тодорхой хэмжээний хэлэлцүүлэг эд нар өрнүүлээд явсан юмнууд байгаа юм байна лээ. Би өнгөрсөн долоо хоногт улс төрийн намуудын уулзалт дээр байсан, тэндээс харахад манайд үйл ажиллагаа явуулж байгаа парламентын бус улс төрийн намууд бараг 100 хувь дэмжиж байгаа юм. Тэгэхдээ ерөнхийд нь нэг 4 чиглэлийн асуудал би байна гэж ингэж бодсон юм. 
1 дүгээрт нь парламентын тогтолцоог боловсронгуй болгох, ардчиллыг бэхжүүлэх, Монгол Улсын тусгаар тогтнолыг улам баталгаажуулахад чиглэгдсэн өөрчлөлт хэрэгтэй байна гэдгийг яг их ярьсан. 
2 дугаарт нь хүний эрхийг хангах асуудал маш их чухал байна аа. Сүүлийн үед хүний эрхийн чиглэлээр нэлээд их асуудлууд яригдаж байна. Хүний эрх зөрчсөн асуудлууд. Өнөөдөр ч гэсэн манай Хууль зүйн байнгын хороо энэ Эрүүгийн хууль, Эрүүгийн хуульд эрүүгийн хэрэг хянан шийдвэрлэх хууль эд нар авч үзэхдээ ч гэсэн мөн хүний эрхтэй холбоотой асуудлууд байна гэж ингэж үзэж байгаа юм. Тэгэхээр хүний эрхийг цаашдаа хангах, хүний эрхийг баталгаатай болгох чиглэлийг хангагдсан ийм өөрчлөлтүүд бас чухал байгаад байгаа юм. 
2019 онд бид нар гурван жилийн өмнө энэ Үндсэн хуулийн нэмэлт, өөрчлөлтийн асуудлыг авч үзсэн. Тэгэхдээ энэ парламентын тогтолцоог боловсронгуй болгохтой холбоотой асуудлыг нэг бүрэн шийдэж бас чадаагүй, чадаагүй байгаа, тэгэхээр үүнийг гүнзгийрүүлэхэд чиглэгдсэн өөрчлөлт байх болов уу гэж би ингэж бодож байгаа юм. Тэгэхдээ мэдээж Үндсэн хууль гэдэг зүгээр нэг улс төрийн нам юм уу, хэдэн улс төрийн нам яриад асуудал шийдчихдэг зүйл биш л дээ. Үндсэн хууль заавал ард түмний дэмжлэгээр явдаг л ийм зүйл. Тийм учраас би өнөөдөр Төрийн байгуулалтын байнгын хорооноос гаргаж байгаа энэ шийдвэр Үндсэн хуулийн нэмэлт, өөрчлөлтийн асуудлаар иргэдийн санал бодлыг сонсъё. Иргэд хэрэв дэмжвэл Их Хурал энд ажиллахад бэлэн байна гэсэн агуулгатай тогтоол байна гэж ингэж ойлгож байгаа юм. 
Үндсэн хуулийн өөрчлөлтийн асуудлыг хэлэлцэхдээ бид нар 2 зарчмыг барих ёстой. 
1 дүгээрт нь Үндсэн хуулийн нэмэлт, өөрчлөлт оруулах журмын тухай хуулийг хатуу мөрдөж ажиллах ёстой гэж ингэж бодож байгаа. Энэ хуульд зааснаар Үндсэн хуулийн өөрчлөлтийн асуудал иргэний дур зоргийн асуудал биш заавал төрийн шийдвэрийн үндсэн дээр явж байх ёстой. Тийм учраас бол Их Хурал ингэж шийдвэр гаргаж явах нь би зөв байх гэж ингэж бодож байна аа. Тэгээд энэ шийдвэрийн төслийг дэмжиж байна аа. 
Ж.Мөнхбат: Оюунчимэг гишүүн.

М.Оюунчимэг: Ер нь нийгэмд бас энэ шинэ асуудал биш болж байна л даа. Иргэдийн санал шүүмжлэл, иргэдтэй очоод уулзаж байхад олон нийтийн мэдээллийн хэрэгслүүдээр гарч байгаа зүйлээс харахад одоо бид цаашаа дахиад нэг шинэ зуун руу орж байна. Тэгтэл өнөөдөр бид нар яг засаглал нь ч тодорхойгүй Улаанбаатар хот болон бусад суурин газрын түгжрэлээс гарахын тулд яам, тамгын газруудыг жишээлбэл, хөдөө орон нутаг руу шилжүүлье гэхэд тэр нь дахиад л хот, нөгөө нутаг дэвсгэр нэгжийн хуулиараа хэлэлцье гэтэл Үндсэн хууль дээрээ нийслэл хотын статус нь өөрөө яам, тамгын газар нь зөвхөн нийслэлдээ байрлана ч гэдэг юм уу ингээд заагаад өгчихсөн. Ер нь тэгээд л энэ засаглалын тогтолцоо, парламентынхаа тогтолцоог сайжруулах энэ бүх зүйлүүдээ бид цаг алдалгүй хийхгүй бол дахиад шинэ зуун, дахиад шинэ энэ газар явахад энэ бүх юмтайгаа явбал Монгол Улс өнөөдөр бол аягүй амаргүй байдалд орох нь ээ гэдэг нь бол сүүлийн энэ хорь гучин жилийн байдлаас харагдаж байна л даа. Жишээлбэл сая хүний эрхийн тухай Тогтохсүрэн дарга ярьж байна. Хүний эрхийн зөрчил хаана их гарч байна гэхээр энэ хот суурин газар хууль, хүчний байгууллага дагасан тэнд улс төрчдийн нөлөөлөл энэ дахиад л засаглалтай холбоотой засах, сайжруулах юм гарч ирж байна шүү дээ. Тэгэхээр бид нар энэ бүхнийг хурдан засаж байж улс орноо хөгжүүлэх, ялангуяа геополитикийн нөхцөл байдал амаргүй байгаа энэ үед Монгол Улс тусгаар тогтнолоо баталгаажуулахын тулд яаралтай Үндсэн хуульдаа өөрчлөлт оруулах шаардлага илүү сайжруулах шаардлага байна гэдгийг олон нийтийн зүгээс ч гэсэн их ойлгож, бид нарыг энэ асуудлаа та нар шийдэх цаг чинь болжээ гэж үзэж байгаа л даа. Тэгэхээр энэ хэлэлцүүлэг энэ тэрийг хийх ажлын хэсгийн санал, дүгнэлтийг бид нар маш системтэйгээр иргэддээ бас үнэн зөв ойлгуулах асуудал бол байна гэж харж байгаа. 
Өчигдөр тэр Ардын Их Хурлын хуучин депутатуудтай уулзахад Монгол Ардын намд ард түмэн ингэж итгэл найдвар өгч байгаа нь ер нь энэ засах юмаа л хурдан түргэн засаж, зөв голдирол руу нь оруулах ажлаа та нар хийх хэрэгтэй гэж хэлж байгаа юм. Одоо энэ 2023 оны улсын төсөв хэлэлцэхэд, жишээлбэл нийслэл Улаанбаатар хотоос зарим яам, тамгын газар гаргах ч гэдэг юм уу, түгжрэлийн асуудал шийдье гэнэ. Тэгээд дахиад юун дээр гацаж байна гэхээр тогтолцоон дээрээ, үүнийг засах нь яах вэ, дахиад л Үндсэн хуультай холбоотой заалт дээрээ бид сайжруулах зүйлүүд ингээд гарч байна л даа. Тийм учраас би энэ ойлголтуудаа өгөхийн тулд бид нар бас цаг алдалгүй хийх ёстой гэж бодож байна. 
Тэгэхээр 6, 7 сард энэ олон нийтдээ ойлгуулах хэлэлцүүлэг, тэдэндээ зориулж энэ санал асуулгыг нь авах энэ ажлууд руу Төрийн байгуулалтын байнгын хороо манлайлаад ажлаа бол жаахан шуурхай хийх нь их зөв байна гэж бодож энэ асуудалд хандаж байна л даа.

Дээрээс нь энд бас шийдэх ёстой зүйлүүд гарч ирж байна шүү дээ. Сая өнөөдөр жишээлбэл тэр Хууль зүйн байнгын хорооны байдлыг ч гэсэн харж байхад энэ прокурор тийм ээ, цагдаа, шүүхтэй холбоотой асуудлууд, энэ нь өөрөө хүний эрхтэй холбоотой асуудал. Бид нар гадаад нөхцөл байдлаа ч хар тийм ээ, эдийн засгийн нөхцөл байдлаа хар. Үндэсний аюулгүй байдалтай холбоотой асуудлаа хар, бүх нөгөө заалтууд нь хууль, хууль нь өөрөө Үндсэн хуульдаа уяад өгчихсөн ийм зүйлүүд байгаа учраас бид нар уялдаа холбоог нь хангаж, цаг алдалгүй энэ сайжруулах ажлуудыг бол хийх хэрэгтэй байна гэж байна. 
Ялангуяа Монгол Улс яг үнэхээр л парламентын засаглалтай юм бол энэ парламентын засаглал нь засагласан шиг засагладаг байх энэ зүйл рүүгээ үнэхээр сайн тусгаж өгөхгүй бол бид бол 2017 онд ард нийтийн санал асуулгыг явахад иргэдийн зүгээс маш чухал чухал саналууд гарч ирсэн. Гэвч бүгдийг нь тусгаж чадаагүй шүү дээ. Нэг 60, 70 хувийг нь, яагаад гэвэл бас санал зөрчилдөөн ингээд үүсээд ингэсэн. Гэтэл хэрвээ бид тэнд нь үнэхээр ард иргэдээс гарсан тэр саналаа 100 хувь тусгаад явсан бол өнөөдөр парламентын засаглал, өнөөдөр бид нар энэ шүүх, прокурор дээр хүний эрх дээр ийм юм яриад сууж байхгүй байхгүй юу. Тэгэхээр юмыг бол хийвэл хийсэн шиг хийх хэрэгтэй байгаа учраас би бас Төрийн байгуулалтын байнгын хороо, манай энэ ажлын хэсэг энэ дээр бас манлайлаад ингээд иргэддээ зөв ойлгуулаад явчихвал ард түмэн маань биднээс өөрсдөө энэ өөрчлөлтийг хийхийг бас шаардаж байгаа шүү гэдгийг хэлчихье ээ гэж бодож байна. Баярлалаа. 
Ж.Мөнхбат: Гишүүд үг хэлж дууслаа. 
Ингээд Төрийн байгуулалтын байнгын хорооноос байгуулагдсан ажлын хэсгийн Сонгуулийн тогтолцоо болон Үндсэн хуулийн нэмэлт, өөрчлөлттэй холбоотой асуудлаар улс төрийн намууд, нэр бүхий улс төрчид, иргэд, жагсаал, цуглаанд оролцогчдын зүгээс ирүүлсэн санал, шаардлагад санал, дүгнэлт гаргаж, танилцуулах ажлын хэсгийн санал дүгнэлтийг сонслоо. 
Сонгуулийн тогтолцоо болон Үндсэн хуулийн нэмэлт, өөрчлөлтийн талаар улс төрийн намууд, нэр бүхий улс төрчид болон иргэд, жагсаал цуглаанд оролцогчдоос ирүүлсэн санал, шаардлагыг судалж, санал, дүгнэлт боловсруулах үүрэг бүхий ажлын хэсгийн санал, дүгнэлтийг Монгол Улсын Их Хурлын даргад уламжлах нь зүйтэй. Уламжлах асуудлыг дэмжиж байна гэдэг саналын томьёоллоор санал хураалт явуулъя аа. 
Санал хураалт.

11-ээс 9 гишүүн дэмжиж, 81,8 хувийн саналаар санал дэмжигдлээ. 
Ажлын хэсгийн санал, дүгнэлтийг Монгол Улсын Их Хурлын даргад ажлын хэсгийн ахлагч болон ажлын хэсгийн гишүүд уламжилж, гардуулж өгнө өө. 
Өнөөдрийн Төрийн байгуулалтын байнгын хорооны хэлэлцэх асуудал дууссан тул өнөөдрийн хуралдаан өндөрлөлөө. 
Гишүүд, ажлын хэсэгт баярлалаа.

